ޔައުމިއްޔާ

މާލިއްޔަތު ކޮމިޓީގެ 35 ވަނަ ބައްދަލުވުން. (17.08.2010)

ރިޔާސަތުން ވާހަކަދެއްކެވުން:

`. މާލިއްޔަތު ކޮމިޓީގެ 35 ވަނަ ޖަލްސާ އަށް ވަޑައިގެންނެވި ޢިއްޒަތްތެރި މެންބަރުންނަށް މަރުޙަބާ ދަންނަވަން. މިހާރު އަޅުގަނޑު މިއަދު އެޖެންޑާކޮށްފައި ހުރި ކަންތައްތަކުގެ ތެރޭގައި މި އޮތީ ޓެކްސް ނެގުމާ ބެހޭ އިދާރީ ޤާނޫނު. އިދާރީ މައްސަލަތަކަށް ފުރަތަމަ. އިލިޔާސް.
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

މިހާރު އަޅުގަނޑުމެން ޕާޓީގެ ފަރާތުން އެބަ އޮތް ސިޓީއެއް ފޮނުވާފައި. އެހެންވީމާ، މި ސިޓީއާ ބެހޭ ގޮތުން ކޮންމެވެސް ގޮތެއް ނިންމަވާފައި ހެން އަޅުގަނޑަށް ހީވަނީ އަޅުގަނޑުމެން ކުރިއަށް ދާންވާނީ. ދެން ކޮމިޓީގެ މުޤައްރިރު ޖަވާބެއް ދެއްވިޔަސް އަޅުގަނޑުމެން ކޮމިޓީ އަށް އެ ޖަވާބު އެގެންވާނެ ކަމަށް އަޅުގަނޑު ޤަބޫލުކުރަން. އެހެންވީމާ، އެއީ އަޅުގަނޑު ހުށަހަޅާ އެއް މައްސަަލަ. ދެ ވަނަ މައްސަލަ އަކީ އަޅުގަނޑު މަޖިލީހުގެ ގަވާއިދަށް ހުށަހަޅާލަން ބޭނުންވޭ. ކޮމިޓީގެ މުޤައްރިރު، މުޤައްރިރުކަމުން ވަކިކުރަންޏާ ކުރާނީ ކިހިނެއްތޯ. މަޖިލީހުގެ ގަވާއިދަކު ނެތް. ކޮމިޓީގެ ގަވާއިދުގައި އެބަ އޮތްތޯ؟ އަޅުގަނޑަކަށް ހިޔެއް ނުވޭ. މަޖިލީހުގެ ގަވާއިދަކު ނެތް. އަޅުގަނޑަކަށް ނުފެނުނު ދެން. އެހެންވީމާ، އަޅުގަނޑު މި މައްސަލަ ހައިލައިޓުކޮށްލީ. 

ރިޔާސަތުން ވާހަކަދެއްކެވުން:

އާދެ، އިލިޔާސް ލަބީބު ތި ނެންގެވި މައްސަލަ، އެ ސިޓީ ފޮނުވާފައި އޮތީ މަޖިލީހުގެ ރައީސަށް. ދެން މަޖިލީހުގެ ރައީސް އަޅުގަނޑަށް އެބަ އޮތް ފޮނުއްވާފައި. ދެން އަޅުގަނޑު އެކަން ހިނގާ ދިޔަ ގޮތުގެ ތަފްސީލެއް މަޖިލީހުގެ ރައީސަށް އަރުވާނަން. އެރުވީމަ، ދެން މަޖިލީހުގެ ރައީސް އަންގަވާ ގޮތެއްގެ މަތިން އެކަން އަޅުގަނޑު ކުރިއަށް ގެންދާނަން. ޙަމްޒާ.

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އަޅުގަނޑުގެ އިދާރީ ނުކުތާއަކީ އަޅުގަނޑަށް އެނގިފައި އޮތް ގޮތުން ވެއްޖިއްޔާ އޮޑިޓަރ ޖެނެރަލާ ބެހޭ ރިޕޯޓު އެދުވަހު ވާހަކަދެކެވުނީ މިތާނގައި ބައެއް މެންބަރުން ފާހަގަކުރެއްވި ކޮމިޓީގައި ތާއީދު ނެތް ރިޕޯޓެއް ނުފޮނުވޭނޭ. ދެން އެ ގޮތުން އެ ހިސާބަށް އެކަން ނިމިފައި އޮތީ. ދެން ނޭގި އޮއްވާ އަޅުގަނޑުމެންނަށް ރިޕޯޓެއް މި އައީ. އެހެންވީމާ، އެ ކަންތައް ސާފުކޮށްލަދެއްވުން ވަރަށް ބޮޑަށް އެދެން. 

ރިޔާސަތުން ވާހަކަދެއްކެވުން:

އާދެ، އޭގައި އެ ދުވަހު ހަމަ އެކަންތައް ވީ ގޮތަށް އަޅުގަނޑު ލިޔެފައި މަޖިލީހުގެ ރައީސަށް އެ ރިޕޯޓު ފޮނުވިން. އެއީ އެ ދުވަހު މައި ކޮމިޓީގެ 26 ވަނަ ޖަލްސާގައި ވަކި ގޮތަކަށް އުސޫލުތައް ކަނޑައަޅައިގެން ނިންމި ކަމެއް. ދެން އެކަން އެ ގޮތަށް ގޮސް ނިމި މާކުސްތައް ދީ ނިމުނީމަ، އިލިޔާސް ލަބީބު ހުށަހަޅުއްވައި، ޣަފޫރު ތާއީދުކުރެއްވީ އަދި އަލުން ވޯޓަކަށް ދާން. ހަމައެއާއެއްކޮށް ޔާމީން ހުށަހަޅުއްވައި، ނާޝިޒު ތާއީދުކުރެއްވީ އަލުން އުސޫލު ބަދަލުނުކުރެވޭނެ ކަމަށް ވެސް. އެހެންވީމާ، އެ ޚިޔާލު ދެކަފިވެގެން ދިޔައީ. ދެން އަޅުގަނޑު ކައުންސިލް ޖެނެރަލުގެ މަޝްވަރާގެ މަތިން އަޅުގަނޑު ނިންމީ އަލުން އެ އިޝޫއަށް ރީވިޒިޓް ނުކުރެވޭނެ ކަމަށް. އެ ގޮތަށް އަޅުގަނޑު ރިޕޯޓު ލިޔެފައި ފޮނުވީ. ދެން ރިޕޯޓުގައި ލިޔާނެ އިތުރު ވާހަކަ އެއް ނެތް، އެ ނޫން ވާހަކަ އެއް. އެއީ ހަމަ ރިޕޯޓުކުރުމުގެ މަރުޙަލާގައި އެކަން ހިނގާ ދިޔަ ގޮތަށް އަޅުގަނޑު ލިޔެފައި. ދެން މިހާރު އެމް.ޑީ.ޕީގެ ޕާލިމެންޓްރީ ގުރޫޕުން ފޮނުވާފައި އޮތް ސިޓީ އެއް މަޖިލީހުގެ ރައީސް އެބަ އޮތް އަޅުގަނޑު އެއަށް ޖަވާބެއް ދޭން ފޮނުވާފައި. އެހެންވީމާ، އަޅުގަނޑު މަޖިލީހުގެ ރައީސަށް އަރުވާ ޖަވާބު ހިއްސާކުރާނަން. މަޖިލީހުގެ ރައީސް އަންގަވާ ގޮތަކަށް އަޅުގަނޑު އެ އިޝޫ ކުރިއަށް ގެންދާނަން. އެހެންވީމާ، އިތުރު އިދާރީ މައްސަލަ އެއް ނެތިއްޔާ އަޅުގަނޑު އެޖެންޑާ އައިގެން ކުރިއަށް ދާނަން. އަޅުގަނޑުމެން އެޖެންޑާގައި ނިންމަންޖެހޭ މުހިއްމު ތިން ކަމެއް އެބަ އޮތް. އޭގެތެރެއިން ފުރަތަމަ ކަމަކީ ޓެކްސް ނެގުމުގެ އިދާރީ ޤާނޫނުގެ 6 ވަނަ މާއްދާ، 8 ވަނަ މާއްދާގެ (ރ) ގެ ދަށުން މޯލްޑިވްސް އިންލެންޑު ރެވެނިޔު އޮތޯރިޓީ ބޯޑުގެ މެންބަރުންނަށާއި ކޮމިޝަނަރ ޖެނެރަލް އޮފް ޓެކްސްސޭޝަނާއި، ޑެޕިޔުޓީ ކޮމިޝަނަރ އޮފް ޓެކްސްސޭޝަންގެ މުސާރަ އާއި އިނާޔަތްތައް ކަނޑައެޅުން. މިއީ މަޖިލީހަށް ކަނޑައަޅާފައި އޮތް މަސްއޫލިއްޔަތެއް. އެހެންވީމާ، މީގެ ކުރީގައި މަޖިލީހުން އެބަހުރި ކޮމިޝަންތަކުގެ މެންބަރުގެ މުސާރަތަކާ އެއްޗެހި ނިންމާފައި. އެހެންވީމާ، މީގައި ތި ބޭފުޅުންގެ ޚިޔާލެއް ދެއްވައިފިއްޔާ އަޅުގަނޑު ހަމަ ބަހުސް ގައިޑުކުުރުމުގެ ގޮތުން ދަންނަވާލަން ބޭނުންވަނީ އާދައިގެ އަޅުގަނޑުމެން ހަދާފައި މިހިރަ ކޮމިޝަންތަކާއި، ކޮމިޝަންތަކުގެ ކޮމިޝަރުންނަށް މި ދޭ މުސާރަ އާއި މި ކޮމިޝަރުންނަށް ރޭންކުގެ ގޮތުން ވިޔަސް އަދި އެ ބޭފުޅުން ކުރާ މަސައްކަތާއި، ޒިންމާގެ ގޮތުން ވިޔަސް ތާފަތުތަކެއް ހުންނަ ކަމަށް ޤަބޫލުކުރައްވަންތޯއޭ؟ އެހެންނޫން ކަމަށް ވަންޏާ ހަމަ އަޅުގަނޑުމެންނަށް ފުރުޞަތު އެބަ އޮތޭ މިހާރު ތިބި ކޮމިޝަރުންނަށް ދޭ މުސާރަ ކަނޑައެޅުން ވެސް. އެކަމަކު މި ބޭފުޅުންނަކީ ވަކި ޚާއްޞަ މަސްއޫލިއްޔަތެއް އަދާކުރައްވާ ބޭފުޅުންނަށް ވާތީ، މި ބޭފުޅުންގެ މުސާރަ ތަފާތު ގިންތިއެއްގައި ވެސް އަޅުގަނޑުމެންނަށް ކަނޑައެޅުމުގެ ފުރުޞަތު އެބަ އޮތް. ދެން އެހެންވީމާ، އެހާ ހިސާބަށް ދަންނަވާލަމުން ތި ބޭފުޅުން މި ހުށަހަޅާ ގޮތެއް ފާސްކޮށްދެއްވުމަށް އަޅުގަނޑު ފުރުޞަތުއަރުވަން. ދެން މިއާ ވިއްދައިގެން ހަމަ އަޅުގަނޑު ދަންނަވާލަން އޮތް އަނެއް ކަމަކީ މި ކައުންސިލުތަކުގެ މެންބަރުންގެ އިންތިޚާބު ލޯކަލް ކައުންސިލުތަކުގެ އިންތިޚާބު ކައިރިވެގެން އަންނައިރުގައި ޕާޓީތަކުން ވަރަށް ބޮޑަށް އަޅުގަނޑަށް އެބަ ޕްރެޝަރކުރޭ މުސާރަ ނިންމަން. އެ ޤާނޫނުގައި ވެސް ބުނަނީ މުސާރަ ނިންމުމަކީ އަޅުގަނޑުމެންގެ މި މަޖިލީހުގެ ކަމެއް ކަމަށް. ދެން ކުޑަކޮށް ކުރެވިފައި އޮތް ދިރާސާ އެއް މި އޮތީ މިހާރު ތި ބޭފުޅުންގެ މަޢުލޫމާތަށްޓަކައި. ތި ބޭފުޅުން ކުރީ ދުވަހެއްގައި ވިދާޅުވި މަޢުލޫމާތުތައް ހޯދާލަދޭން. އެހެންވީމާ، ސިވިލް ސަރވިސް، ރައީސުލްޖުމްހޫރިއްޔާގެ އޮފީހުންނާއި ތަންތަނުން މަޢުލޫމާތު މިހާރު ހޯދިފައި ވަނީ. އެހެންވީމަ، އެ ވެސް އެބަ އޮތް. އެހެންވީމާ، ފުރަތަމަ މި ޓެކްސްގެ އެތި ނިންމާފައި މިއަދު ހަމަ މި ލޯކަލް ކައުންސިލު އިންތިޚާބުގެ ކަންތައް ވެސް ނިންމާލަދިނިއްޔާ އަޅުގަނޑަށް ވަރަށް ރަނގަޅު. ޣަފޫރު.
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ޝުކުރިއްޔާ މުޤައްރިރު. މީގައި އަޅުގަނޑަށް ފެންނަނީ ހަމަ އެހެން މުއައްސަސާތަކެކޭ އެއްވަރަށް މުސާރަ މި ބޭފުޅުންނަށް ވެސް ކަނޑައެޅުން. އެއީ ސަބަބަކީ އަދި ޓެކްސް ނަގައިގެން އެ ތަނުގައި އަދި މާ ގިނަ ލާރި އެއް އެ މީހުންނަކަށް ނުއެއް ފެންނާނެ. ދެން ފަހުން ބަދަލުކުރަންޖެހޭ މަރުޙަލާއެއްގައި ބަދަލުކުރަންޖެހިދާނެ. އެއީ އަދި މި ބޭފުޅުންނަކީ އެ ތަންތަނަށް ގޮސް ޓެކްސް ނެގުމުގައި ޢަމަލީ ގޮތުން މި މަސައްކަތުގައި ބައިވެރިވާނެ ބޭފުޅުންނެއް ނޫން. އެހެންވީމާ، ހަމަ މިހާރު މިހިރަ މިނިވަން މުއައްސަސާތަކުގައި ހުރި މުސާރައާ އެއް މިންގަނޑެއް މިއަށް ކަނޑައެޅުމަކީ ހަމަ އެންމެ އިންސާފުވެރި ގޮތް ކަމުގައި އަޅުގަނޑަށް ފެންނާތީ އެ ވާހަކަ ދަންނަވާލީ. ޝުކުރިއްޔާ. 

ރިޔާސަތުން ވާހަކަދެއްކެވުން:

ރިޔާޟު ރަޝީދު، ދެން ނާޝިޒު. 

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

މީ އަޅުގަނޑު ވެސް ޣަފޫރުގެ ވާހަކައަށް ތާއީދުކުރަން. އެއީ މިހާރު އަޅުގަނޑުމެން ވަރަށް މުހިއްމު މަސްއޫލިއްޔަތެއް ޙަޤީޤަތުގައި ހަވާލުކުރަން މި އޮތީ މި ބޭފުޅުންނަށް. ބަލާއިރު ރާއްޖޭގައި މިހާރު މިފަދަ މަޤާމުތަކުގައި ހަރަކާތްތެރިވާ ބޭފުޅުންނަށް ބަލާއިރުގައި، މިހާރު އަޅުގަނޑުމެންގެ މި މަޖިލީހުން ކަނޑައަޅާފައި މިވާ މިނިވަން ކޮމިޝަންތަކުގެ މެންބަރުންނަށް ކަނޑައަޅާފައި އޮންނަ މުސާރައަށް ބަލާއިރުގައި އެއީ ކީ ކުޑަ އަދަދެއް ކަމުގައި އަޅުގަނޑު ވެސް ޤަބޫލެއް ނުކުރަން. އެހެންކަމުން ހަމަ މިހާރު ވެސް އެހެން ކޮމިޝަންތަކަށް، ދެން އަޅުގަނޑުމެން ވާހަކަދައްކަމުން މި ގެންދަނީ މިހާރު ވެސް، އަޅުގަނޑުމެން ކޮންމެވެސް ހަމައެއްގެ މަތިން މިކަން ކުރަން ހިނގާށޭ. އެއީ މި މަޖިލީހުން މާލިއްޔަތު ކޮމިޓީން ކުރަން ވެސް ޖެހިފައި އޮތް ކަމެއް. މިހާރު ކުރަމުން ވެސް ކޮންމެވެސް ވަރަކަށް ސަބް ކޮމިޓީން އެކަން ކުރަމުން ވެސް އެބަ ދޭ. އެއާ ކޮންމެވެސް ވަރަަކަށް ގުޅުންހުރި މަސައްކަތްތަކެއް. އެހެންވީމާ، އެ ގޮތުން އެކަން ވެސް މުޅިން ފައިނަލް ނުވި ނަމަވެސް މިހާރުން މިހާރަށް ހުރި ކޮމިޝަންތަކާ އެއް މިންވަރުގެ އެލަވަންސެއް އަދި މުސާރަ އެއް. ޣަފޫރު އެ ހުށަހެޅުއްވި ގޮތަށް އަޅުގަނޑު ތާއީދުކުރާ ވާހަކަ މި ފުރުޞަތުގައި ދަންނަވާލަން.
ރިޔާސަތުން ވާހަކަދެއްކެވުން:

އާދެ، ތި ކަމާ ގުޅިގެން އަޅުގަނޑު ދަންނަވާނީ، މުސްތަޤިއްލު ކޮމިޝަންތަކުގެ ތެރެއިން ޖުޑީޝަލް ސަރވިސް ކޮމިޝަން ފިޔަވައި، އެހެން ކޮމިޝަންތަކުގެ ރައީސަށް މި ދެވެނީ ތިރީސް ހާސް އެލަވަންސެއްގެ ގޮތުގައި ފަނަރަ ހާސް. އެހެންވީމާ، ޖުމްލަ ސާޅީސް ފަސް ހާހާއި އާޝިޔާން ޤައުމުތަކުން މި ދޭ މެޑިކަލް އިންޝުއަރެންސާ. ދެން ނައިބު ރައީސަށް މި ދެވެނީ އަށާވީސް ހާސް. ދެ ހާސް ރުފިޔާ މަދު އަދަދެއް. ދެން މެންބަރުންނަށް މި ދެވެނީ ފަންސަވީސް ހާސް. ފަސްހާސް ރުފިޔާ މަދު އަދަދެއް. އެހެންވީމާ، މިހާރު ކޮމިޝަނަރ ޖެނެރަލަށް ތިރީސް ހާސް ހަމަޖައްސާ ކަމަށް ވަންޏާ ޑެޕިޔުޓީ ކޮމިޝަނަރ ޖެނެރަލަށް ހަމަޖައްސާނީ އަށާވީސް ހާސްތޯ؟ ފަންސަވީސް ހާސްތޯ؟ އެ އަޅުގަނޑު ސުވާލުކޮށްލަން ބޭނުންވީ. 
އަލިފުށި ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑު ޤަބޫލުކުރާ ގޮތުގައި މި މުއައްސަސާއަކީ ރާއްޖޭގައި މި ޓެކްސް ނެގުމުގެ ހުރިހާ ޒިންމާއެއް ބޮލުގައި އަޅާ މުއައްސަސާ. އެހެންވީމާ، މި މުއައްސަސާގެ ފަރާތުން ޒިންމާ އުފުލާނެ ދެ ފަރާތަކަށް މި އިންނަނީ ކޮމިޝަނަރ ޖެނެރަލާއި، ދެން ޑެޕިޔުޓީ ކޮމިޝަނަރ ޖެނެރަލް އޮފް ޓެކްސްސޭޝަން. އެހެންވީމާ، އަޅުގަނޑަށް ހީވަނީ މި ދެ ބޭފުޅުންނަށް ހަމަ ޒިންމާއާ އެކަށީގެން ވާ ވަރުގެ މުސާރަ އެއް ހަމަޖައްސަންޖެހޭނީ. އެއީ އަޅުގަނޑު ޤަބޫލުކުރާ ގޮތުގައި ޖުޑީޝަލް ސަރވިސް ކޮމިޝަނުގެ ރައީސްގެ މިއޮންނަ އިނާޔަތަށް ވުރެ ތަންކޮޅެއް، މިސާލަކަށް ޒިންމާ އެއް ގޮތުން ބަލާއިރު އަޅުގަނޑަށް ޤަބޫލުކުރެވެނީ އޮޑިޓަރ ޖެނެރަލް ނޫނީ ޕީ.ޖީ މިކަހަލަ މިންގަނޑެއްގެ ތެރެއިންނޭ އަޅުގަނޑުމެން މިންއަޅަންވާނީ. އެހެންވީމާ، އެ މިންގަނޑުގެ ތެރެއަށް ފައްތާފައި އެ ލެވެލަށް ކަންނޭނގެ އަޅުގަނޑުމެން މުސާރަ އާއި އެލަވަންސް ހަމަޖައްސަން ވާނީ. އެ ގޮތުން އަޅުގަނޑަށް ޤަބޫލުކުރެވޭ ވަޒީރުންގެ މިއޮންނަ މުސާރަ، ނޫނީ އަޅުގަނޑުމެން މިންގަނޑަކަށް ބަލަން ޕީ.ޖީ ޕްރޮސެކިއުޓަރ ޖެނެރަލްގެ މުސާރަ. ބައްލަވާފައި އޭގެން ފެށިގެން ދެން އަޅުގަނޑުމެން ޑެޕިޔުޓީއަކަށް މުސާރަ އެއް ކަނޑައަޅާފައި ދެން ކުރިއަށް ދާން. ޝުކުރިއްޔާ. 
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މިހާރު މީގައި މިނިވަން މުއައްސަސާތަކުގައި މި މުސާރަ އާއި އެލަވަންސާ އެކުގައި ގާތްގަނޑަކަށް އެބަޖެހޭ ސާޅީސް ފަސް ހާސް ވަރު. އެހެންވީމާ، ދެންމެ މުޤައްރިރު ތި ވިދާޅުވި ގޮތަށް ތިރީސް ހާސް ރުފިޔާގެ މުސާރަ ކަމަށް މީގެ އިސްފަރާތަށް ކަނޑައަޅާފައި، ދެން އޭނަގެ އެސިސްޓެންޓަކަށް ހުންނަވާ ބޭފުޅާ އަށް އަށާވީސް ހާސް ކަމަށް ހެދުނީމާ އެއީ ވަރަށް ރީޒަނަބަލް ގޮތެއް ކަމަށް އަޅުގަނޑު ދެކެނީ. ޝުކުރިއްޔާ. 

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ، މީގައި އަޅުގަނޑުމެން ވިސްނާލަންޖެހޭ ދެ ނުކުތާ އެއް އެބަ އޮތް. އެއް ނުކުތާ އަކީ މިހާރު ރައްޔިތުންގެ މަޖިލީހުން މުސާރަ ކަނޑައެޅުމުގައި މިނިވަން މުސްތަޤިއްލު ކިޔާފައި މި މަޤާމުތަކަަށް މެންބަރުންނަށް މި ކަނޑައެޅިއިރު، އޮޑިޓަރ ޖެނެރަލަކީ އެއީ ހަމަ އެންމެ ނަފްސެއް އެއީ. އޭނަގެ ދަށުގައި އެ ކަންތައް އޮންނަނީ. އޭނައަށް ފުލް އޮތޯރިޓީ ލިބިފައި، ރައްޔިތުންގެ މަޖިލީހުން އިތުރު އޮޑިޓަރ ޖެނެރަލަށް އެހީތެރިވެދޭނެ 5 މެންބަރުންނެއް 7 މެންބަރުންނެއް ނުއުފައްދާ. އެއީ އެއް ތަންކޮޅު. ދެން ޕްރޮސެކިއުޓަރ ޖެނެރަލަކީ ވެސް އެއީ ހަަމަ އެގޮތަށް ހަމައެކަނި ޕްރޮސެކިއުޓަރ ޖެނެރަލްގެ އޮފީސް ކިޔާފައި، އެ ތަނުގައި އެހެން ހަދާފައި އޭނަ އަށް އެ ހުރިހާ މަސްއޫލިއްޔަތުތަކެއް ހަވާލުކުރީ. ދެން ޤާނޫނުގައި އޮންނަ ގޮތުން އޭނަ ވަކިން އަދި ޑެޕިއުޓީ ޕްރޮސެކިއުޓަރ ޖެނެރަލެއް ޢައްޔަންކުރިޔަސް ރައްޔިތުންގެ މަޖިލީހަކުންނެއް ނޫން އެކަން ކުރަނީކީ. ދެން ސިވިލް ސަރވިސް ކޮމިޝަނުގެ މެންބަރުންގެ މުސާރަ އެ ވިދާޅުވިހެން ޢާއްމު މެންބަރުންގެ މުސާރަ ފަންސަވީސް ހާސް. ރައީސްގެ މުސާރަ ތިރީސް ހާސް. ނައިބު ރައީސް އަށާވީސް ހާސް. ހިއުމަން ރައިޓްސް ކޮމިޝަނުގައި ވެސް ހަމަ އެ ގޮތަށް އެ މުސާރަ. އަދި އެމް.އެމް.އޭގެ ގަވަރނަރަށް ވެސް ހަމަ އެ ގޮތަށް ހަމަ އެ މިންގަނޑުން ހަމަ އެ ތިރީސް ހާސް ރުފިޔާ އަކާއި ފަނަރަ ހާސް ރުފިޔާ ދެން ޑެޕިއުޓީ. އެހެންވީމާ، އެކަހަލަ ގޮތަކަށް އެކަން ގޮއްސަ އޮތީ. އެހެންވީމާ، މި ތަނުގައި މިހާރު މި ތިއްބަވަނީ ކޮމިޝަނަރ ޖެނެރަލާއި، ޑެޕިއުޓީ ކޮމިޝަނަރ ޖެނެރަލާއި، އޭގެއިތުރުން އަދި 5 މެންބަރުން އެބަ ތިއްބަވާ. އެހެންވީމާ، މީގެ މަސްއޫލިއްޔަތު ކޮންމެ ގޮތެއް ވިޔަސް އެ 7 ބޭފުޅެއް އުސޫލެއްގެ ގޮތުން މި މަސައްކަތުގައި ރަސްމީ ގޮތުން އެބަ ބައިވެރިވެ ވަޑައިގަންނަވާ. އެހެންވީމާ، އަޅުގަނޑަށް ބޮޑަށް ބުރަވެވެނީ މި ހިއުމަން ރައިޓްސް ކޮމިޝަނާއި ސިވިލް ސަރވިސް ކޮމިޝަނާ، މި ތަންތަނުން މިގެންދިޔަ މިންގަނޑުން ގެންދިޔުން އެއީ އަޅުގަނޑުމެން އިސްތިސްނާއެއްކޮށްފައި އެ އޮތީ ޕްރޮސެކިއުޓަރ ޖެނެރަލާއި، އޮޑިޓަރ ޖެނަރަލާ އެއީ މިދެންނެވިހެން އެއީ ހަމަ އެންމެ މަޤާމަކަށް ވާތީވެ އިތުރަށް އެ ކަންތައްތައް ކުރަން. އެހެންވީމާ، އަޅުގަނޑަށް ބޮޑަށް ބުރަވެވެނީ އެކަން އެ ގޮތަށް ބޭއްވުމަށް. 

ރިޔާސަތުން ވާހަކަދެއްކެވުން:

އާދެ، އެހެންވީމާ، ހުށަހެޅި ތާއީދުލިބިފައި މިހާރު މި އޮތީ މުސާރަ ތިރީސް ހާސް. އެލަވަންސް ފަނަރަ ހާސް. ދެން ޑެޕިއުޓީ ކޮމިޝަނަރ ޖެނެރަލަށް އަށާވީސް ހާސް. ދެމީހުންނޭ ތިބޭނީ ވެސް. 7 މެންބަރުންނަކީ ބޯޑު. ބޯޑަކީ ޕާޓް ޓައިމް ބޯޑެއް. (ވަގުތުކޮޅަކަށްފަހު) މި އޮތީ ޝަރުތުތައް އިނގޭތޯ. ތިރީގައި ވާ ސިފަތައް ހުންނަންވާނޭ. ސަރުކާރު ނުވަތަ އަމިއްލަ އެއްވެސް ކުންފުންޏެއް ހިންގުމުގައި އިސްކޮށް ހަރަކާތްތެރިވާ، ނުވަތަ އެފަދަ ކުންފުންޏެއްގެ ޑިރެކްޓަރުންގެ ބޯޑުގައި ހިމެނޭ މީހެއް ކަމުގައި ނުވުން. އެއްވެސް ސިޔާސީ ޕާޓީ އެއްގެ މެންބަރަކަށް ނުވުން.  އެހެންވީމާ، މިއީ އެއްކަލަ އެމް.ބީ.ސީގެ ބޯޑު ކަހަލަ ބޯޑެއް. (ވަގުތުކޮޅަކަށްފަހު) އާދެ، ރިޔާޟު ރަޝީދު.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު އޭރުގައި ޣަފޫރުގެ ހުށަހެޅުމަކަށް އަޅުގަނޑު ތާއީދުކުރީ، މުޅި ޖުމްލަ މި ތިއްބަވަނީ އެ ބޯޑުގައި މި ތިއްބަވަނީ 7 ބޭފުޅުން. އޭގެތެރޭގައި ކޮމިޝަންގެ 5 މެންބަރުންނާއި އަދި އިތުރު 2 ބޭފުޅަކާ އެކު. ދެން މީގައި އެ ބޭފުޅުންގެ މަސްއޫލިއްޔަތަށް ބަލައިލާއިރުގައި އަޅުގަނޑުމެން ބަލަންޖެހޭ އެބަ އެ ބޭފުޅުންނަކީ ފުލްޓައިމް މަސައްކަތްކުރަމުން ދާ ބަޔެއްތޯ އެއީ. ދެން އެ ގޮތަށް ނުދާ ކަމަށް ވެއްޖިއްޔާ އެ ވަރު، އެއް ހަމައެއްގެ މުސާރަ އެއް ލިބެންޖެހޭނެ ކަމަކަށް އަޅުގަނޑަކަށް ޤަބޫލެއް ނުކުރެވޭ. އެހެންކަމުން އެ ބޭފުޅުންގެ މަސްއޫލިއްޔަތު މީގެ ތެރޭގައި އެބަ އޮތް. އޭގެތެރޭގައި މަޝްވަރާދިނުމާއި ލަފާދިނުމާ ދެން ތަފާތު ވާޖިބުތަކެއް އެބަހުރި. އެހެންނަމަވެސް އޭގެއިތުރުން ކޮމިޝަނަރ އޮފް ޓެކްސޭޝަން، ދެން ޑެޕިއުޓީ ކޮމިޝަނަރ ޖެނެރަލް. ދެން މި 2 ބޭފުޅުންނަކީ މުޅި ތަން ހިންގުމުގެ ޒިންމާ އޮންނާނީ އެ 2 ބޭފުޅުންގެ އަތްމަތީގައި ކަމަށް އަޅުގަނޑަށް ޤަބޫލުކުރެވެނީ. އެހެންވީމާ، މިހާރު ހުރި ކޮމިޝަންތަކުގެ ބޭފުޅުންނަކީ ދާއިމީ ގޮތެއްގައި އެ 5 ބޭފުޅުންނަކީ ކޮމިޝަންގެ މަސައްކަތްކުރައްވާ 5 ބޭފުޅުން. ދެން އެހެންނަމަވެސް މި ބޭފުޅުންގެ މަސްއޫލިއްޔަތު މިދެންނެވި ކޮމިޝަނާ ތަފާތު އެބަ އުޅޭ ކަމަށް އަޅުގަނޑަށް އެބަ ޤަބޫލުކުރެވޭ. އެހެންވެއްޖެ ކަމަށް ވަންޏާ އެ ބޭފުޅުންގެ މަސްއޫލިއްޔަތުތައް ޤާނޫނަށް ބަލައިލާއިރުގައި ތަފާތުތަކެއް އެބަހުރި. އެހެންވީމާ، އަޅުގަނޑު ކުރިން މިދެންނެވީ މީގެ އެންމެ އިސް 2 ބޭފުޅުންގެ ގޮތުގައި އެ ތިއްބެވި 2 ބޭފުޅުންގެ މުސާރަ އާއި އެލެވެންސަކީ އެއީ މިނިވަން މުއައްސަސާތަކުގައި މިހާރު ތިބި ބޭފުޅުންގެ މުސާރައާ އެއް ލެވެލެއްގެ މުސާރަ އަކަށް ވާން އަޅުގަނޑު ތާއީދުކުރަމޭ. ދެން މިތަނުން ހަމަ ކުރިން ނިންމާފައި އެބަހުރި. ދެންމެ މުޤައްރިރު ވެސް  ފާހަގަކުރެއްވި ހެން މީޑިޔާ ކައުންސިލް އަދި އޭރުގައި އެކަން ކުރި އިރު ވެސް އަޅުގަނޑުމެން ބަލަމުން ދިޔައީ މިސާލަކަށް އެސް.ޓީ.އޯ ކަހަލަ އެމް.ޓީ.ސީ ކަހަލަ އެއަރޕޯޓްސް އޮތޯރިޓީ ކަހަލަ، އެކަހަލަ ކުންފުނިތަކުގެ ބޯޑުގައި ތިއްބަވާ ބޭފުޅުންނަށް ދޭ މުސާރަ އަކަށް. އެއީ ވެސް އަޅުގަނޑުމެން އެއް މިންގަނޑެއްގައި ބަލަމުން އައި ކަމެއް އެއީ. އެހެންވީމާ، މިކަން މިހެން ނިންމުމުގައި އަޅުގަނޑުމެން އެބަޖެހޭ ކޮންމެވެސް ވަރަކަށް ވިސްނާލަން، މި ބޭފުޅުން ކިހާވަރަކަށްކަން މި ކުންފުނި ދުވަހުން ދުވަހަށް ހިންގުމުގައި ބައިވެރިވަނީ. ހަމަ އެކަނި ބޯޑު މެންބަރުންގެ ގޮތުގައި ނުވަތަ ބޯޑަށް ބޭނުންވާ ލަފަ އާއި މަޝްވަރާދެއްވަން ތިއްބަވާ ބޭފުޅުންނަކަށް އެ ވަރު މުސާރަ އެއް ދޭންޖެހޭނެ ކަމަށް އަޅުގަނޑެއް ވެސް ޤަބޫލެއް ނުކުރަން. އެހެންވީމާ، އަޅުގަނޑު ތާއީދުކުރީ އަޅުގަނޑު ކުރިން މިދެންނެވި ގޮތަށް. އެ ދެ ބޭފުޅުންނަށް މިހާރު ވެސް މިނިވަން މުއައްސަސާތަކުގައި އެ ތިއްބެވި ބޭފުޅުންނާ އެއް ލެވެލެއްގެ މުސާރަ ލިބެންޖެހޭނެ. އެ ދެ ބޭފުޅުންނަކީ އެކްޓިވްކޮށް ހަމަ ބުރަކޮށް މަސައްކަތްކުރައްވަންޖެހޭ ދެ ބޭފުޅުން ކަމަށް މި ޤާނޫނުގައި މިހާރު ބުނަނީ. ދެން ތިބި ބޭފުޅުންނަކީ އެ ބޭފުޅުންނަށް މަޝްވަރާ ދޭން ތިބޭ ބޭފުޅުންނަށް ތަފާތުތަކެއް އޮންނަންޖެހޭނެ، އެ ކަމުގައި. އެ ބޭފުޅުންނަށް ކަނޑައަޅުއްވާނީ ކިހާވަރެއްގެ މުސާރަ އެއް ކަމާ ދޭތެރޭގައި ކޮމިޓީގެ އެހެން މެންބަރުންނަށް ފެނިވަޑައިގަންނަވާ ގޮތަކަށް އަޅުގަނޑު ތާއީދު.  އެހެންނަމަވެސް   ކުރިން އަޅުގަނޑު މިދެންނެވީ ޣަފޫރުގެ ހުށަހެޅުމަށް އަޅުގަނޑު ތާއީދުކުރި ގޮތް މިދެެންނެވީ. އެ ވިސްނުމުގައި އަޅުގަނޑު ތާއީދުކުރީ. އެ ދެ ބޭފުޅުންނަށް  ލިބިވަޑައިގަންނަވަންޖެހޭނޭ މިހާރު މިނިވަން މުއައްސަސާތަކުގެ ބޭފުޅުންނަށް ލިބޭވަރުގެ މުސާރަ އެއް. އެ ހުށަހެޅުމަށް އެ ގޮތަށް އަޅުގަނޑު ތާއީދުކުރީތީވެ، އޭގެ ތަފްޞީލެއް އަޅުގަނޑަށް ދޭން ބޭނުން ވާތީވެ އެ ވާހަކަ އަޅުގަނޑު ދަންނަވާލީ. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޑުއައްސަވާ. ޤާނޫނު ނަންބަރު 2010/3 ގެ 4 ވަނަ މާއްދާގައި ވާ ގޮތުގެ މަތިން އެކުލަވާލެއްވުމަށް ތިޔަ މަޖިލީހުން ރުހުން ދެއްވާފައި ވާ މޯލްޑިވްސް އިންލެންޑު ރެވެނިއު އޮތޯރިޓީގެ ޑިރެކްޓަރުންގެ ބޯޑު 2 އޮގަސްޓު 2010 ވަނަ ދުވަހު ރައީސުލްޖުމްހޫރިއްޔާ ވަނީ ޢައްޔަންކުރައްވާފަ އެވެ. މި ބޯޑުގެ މެންބަރުންގެ މެދުގައި 5 އޮގަސްޓު 2010 ވަނަ ދުވަހު ނުރަސްމީކޮށް މަޝްވަރާކުރުމަށްފަހު މަތީގައި ހަވާލާދީފައި ވާ ޤާނޫނުގެ 4 ވަނަ މާއްދާގެ (އ)ގައި ވާ ގޮތަށް  7 އޮގަސްޓު 2010 ވަނަ ދުވަހު ބޭއްވި ބޯޑުގެ ފުރަތަމަ ބައްދަލުވުމުގައި ބޯޑުގެ ޗެއަރ ޕަރސަންކަމަށް އަލްފާޟިލް އަޙްމަދު މުޙައްމަދު މ. މާމުލި / ކ. މާލެ، ޑެޕިއުޓީ ޗެއަރ ޕަރސަންކަމަށް އަލްފާޟިލް ޙަސަން ވަޙީދު ކުދިމާގެ / ގދ. ތިނަދޫ ވަނީ ބޯޑުގެ އަޣުލަބިއްޔަތުން ޢައްޔަންކުރައްވާފަ އެވެ. އަދި ދަންނަވަމެވެ. މޯލްޑިވްސް އިންލެންޑު ރެވެނިއު އޮތޯރިޓީގެ ޑިރެކްޓަރުންގެ ބޯޑުގެ އިތުރުން ކޮމިޝަނަރ ޖެނެރަލް އޮފް ޓެކްސޭޝަނާއި ޑެޕިއުޓީ ކޮމިޝަނަރ ޖެނެރަލް އޮފް ޓެކްސޭޝަންގެ މުސާރަ އާއި އެހެނިހެން އިނާޔަތްތައް ތިޔަ މަޖިލީހުން އަދި ކަނޑައަޅައި، ހަމަޖައްސައި ދެއްވާފަ އެއް ނުވެ އެވެ. އެހެންވީމާ، މި ސިޓީގެ ޖަވާބުގެ ގޮތުގައި އަޅުގަނޑުމެންނަށް އެހެންނަމަވެސް މީގައި އަޅުގަނޑުމެން ލަފައަކަށް އަހައިފިއްޔާ އަޅުގަނޑަށް ފެންނަ ގޮތުގައި ޖަވާބުދެއްވާ ބޭފުޅާގެ އިސްތަށިފުޅުގައި މި މުސާރައިގެ ކަންތައް އެބަ އެޅޭ. އެބަ އޮތް. ޑިރެކްޓަރުންގެ ބޯޑުގެ އިތުރުން ކޮމިޝަނަރ ޖެނެރަލް އޮފް ޓެކްސޭޝަނާއި ޑެޕިއުޓީ ޖެނެރަލް އޮފް ޓެކްސޭޝަންގެ މުސާރަ. (ވަގުތުކޮޅަކަށްފަހު) އެހެންވީމާ، ޔަޒީދު. އޭ، މަސީޙް. އޯޑަރު، އޯޑަރު. މިހާރު ޔަޒީދުގެ ނަންބަރު ލިބިގެން ޔަޒީދާ ސްޕީކަރަށް ލައްވައިގެން ވާހަކަދައްކަވާނީ، އެހެންނޫންތޯ. އެކަން ކުރެވެންދެކަށް ކައުންސިލް ކަންތައް ބަލައިލަންވީ ނޫންތޯ. (ވަގުތުކޮޅަކަށްފަހު) މިހާރު ނާޝިޒުގެ ހުށަހެޅުމަކަށް ތާއީދެއް ނުލިބޭ. އެހެންވީމާ، އަޅުގަނޑަކަށް ނޯންނާނެ ތިކަން ކުރިއަށް ގެންދެވޭކަށް. (ވަގުތުކޮޅަކަށްފަހު) އާދެ، ކައުންސިލްގެ ޔަޒީދުގެ ނަންބަރު ލިބެންދެކަށް، ކައުންސިލުގެ އެއްޗެހި ބަލައިލާ އިނގޭތޯ. (ވަގުތުކޮޅަކަށްފަހު)  ކައުންސިލް ފުލްޓައިމް. މިހާރު ރަށު ކައުންސިލަރަކަށް މި ދެއްވަނީ މުސާރަ 10 ހާސް، ލިވިން އެލަވަންސް 2000. ޖުމްލަ 12 ހާސް. ކައުންސިލަރަކަށް.

(ވަގުތުކޮޅަކަށްފަހު)
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އައްސަލާމްޢަލައިކުމް. ހުރިހާ ބޭފުޅުން އަޑުމަޑުކުރެއްވުން އެދެން. އަޅުގަނޑު މި ހުށަހަޅަނީ މިހާރު އަތޮޅު ކައުންސިލަށް މުސާރަ ކަނޑައެޅިފައި ވާ ގޮތް. އަތޮޅު ކައުންސިލުގެ ރައީސް އަށް 25 ހާސް. އޭނަގެ އެހީތެރިޔާ އަށް 23 ހާސް. އެހެން މެންބަރުންނަށް 20 ހާސް ރުފިޔާ. ރަށު ކައުންސިލަށް އަޅުގަނޑު ހުށަހަޅަނީ ރައީސް އަށް 15 ހާސް ރުފިޔާ. ނައިބު ރައީސް އަށް 12 ހާސް ރުފިޔާ. ދެން އިތުރު އެހެން މެންބަރުންނަށް 10 ހާސް ރުފިޔާ. މި އަދަދުތަކަކީ އިތުރު އެހެން އެލަވަންސެއް ނެތި ޓޯޓަލް ވޮލިއުމެއް ގޮތުގައި ލިބޭނެ އެއްޗެހި. ދެން އިތުރު އެހެން ސިޓިންނަކަށް އެއްވެސް ކަމަކަށް އެއްވެސް ކަމެއް ނޯންނަ ގޮތަށް. ޝުކުރިއްޔާ.

ވިލިފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އަޅުގަނޑު ކުޅުދުއްފުށީ އުތުރު ދާއިރާގެ ޢިއްޒަތްތެރި މެންބަރު ޢަބްދުލްޣަފޫރުގެ ހުށަހެޅުމަށް ތާއީދުކުރަން. 
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
އެ ހުށަހެޅުން އަޅުގަނޑަކަށް ޤަބޫލެއް ނުކުރެވޭ. މީގައި ބަލަން އެބަޖެހޭ ގާތްގަނޑަކަށް 1155 ވަރު ކައުންސިލަރުން، 1142 ކައުންސިލަރުން، އެއީ ރަށު ކައުންސިލަށާއި ސިޓީ ކައުންސިލަށާއި، އަތޮޅު ކައުންސިލަށް އަންނާނެ ކަމަށް މީގައި އެބަ ބުނޭ. ދެން މީގައި އަޅުގަނޑުމެން އެބަ ބަލަންޖެހޭ ބަޖެޓަށް އަންނާނެ އިމްޕެކްޓެއް ވެސް. އަދި މީގައި އަޅުގަނޑުމެން އެބަޖެހޭ މިހާރު ރަށު ކައުންސިލުގައި ތިއްބެވި ބޭފުޅުންނަށާއި އަދި ކަތީބުންނަށް ތިބި ބޭފުޅުންނަށް ލިބޭ އެއްޗަކަށް ވެސް އަޅުގަނޑުމެން ބަލާފައި އަޅުގަނޑުމެން ގޮތެއް ނިންމަންޖެހޭނީ. ދެން މީގައި އަޅުގަނޑުމެން ނުރަސްމީކޮށް މި ދެއްކި ވާހަކަތަކުގެ ވަރަށް ޚިޔާލު ތަފާތުވުން އެބަ އުޅޭ. އެހެންވީމާ، އަޅުގަނޑަށް ފެނޭ މި ކަންތައް ރަނގަޅު ގޮތުގައި ހަމަ ނިންމުމަށް ދެ ޕާޓީ އިން، ޕާޓީއާ ވާހަކަދައްކާފައި އައިސް ހުށަހަޅަން. ހުރިހާ ޕާޓީ އެއް، މަޢާފުކުރައްވާތި، މަޢާފުކުރައްވާތި. ހުރިހާ ޕާޓީތަކުގެ ލީޑަރުންނާ، ޕާޓީތަކުގައި ވާހަކަދައްކައިގެން އައިސް މި ތަނަށް ހުށަހަޅަން އަޅުގަނޑަށް ފެންނާތީ އެ ވާހަކަ ދަންނަވަން. 

(ވަގުތުކޮޅަކަށްފަހު)

ވިލިފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
މިތާ ކޮމިޓީތަކުގައި މަސައްކަތް ކުރާއިރުގައި އޮންނަނީ ތިމާ ހިތް ނޭދޭ ގޮތަށް ކަންތައް ދިޔައިމަ އަޑުގަދަކޮށްގެން އެ ގޮތުގެ މަތިން ހިފެހެއްޓުމެއް ނޫން އޮންނަނީ. އެހެންވީމާ، ރިޔާސަތުގައި ނޫން ނަމަ ކޮމިޓީތަކުގެ މުޤައްރިރުންނަށް އޮންނާނީ ހުށަހެޅުމެއް ހުށަހެޅިއްޖިއްޔާ އެއަށް ވޯޓަށް އެހުން އޮންނާނީ. އެހެންވީމާ، އެ ކަމުގައި ދެކޭގޮތް، މި ކަމުގައި ބަހުސެއް އައިސްގެން މި ކަމުގައި ދެކޭގޮތް ބޭނުންވާ ކަމަށް ވަންޏާ އެ ކަމާ ދޭތެރޭގައި އަދަދެއް ހުށަހެޅުމުން، މި ކަމާ ދޭތެރޭ މި ކަމަށް އަޅުގަނޑު ތާއީދުކުރާ ގޮތް، ކީއްވެކަން، ސަބަބު އަޅުގަނޑު ބަޔާންކޮށްދެވިދާނެ. އެހެންވީމާ، އޭގެ ތަފްޞީލަކަށް ދާން ބޭނުންނުވާ ކަމަށް ވެއްޖެއްޔާ މިހާރު ޢަބްދުލްޣަފޫރު ހުށަހަޅުއްވާ ހުށަހެޅުއްވުންތަކަށް އަޅުގަނޑު ތާއީދުކުރަން. ތާއީދުކުރަންޖެހޭ ސަބަބުތަކަކީ ވެސް ޤާނޫނު ބަލައިލީމަ އެބަ އެނގޭ. އިދާރީ ދާއިރާތައް ހިންގުމުގެ ޤާނޫނުގައި މި ބޭފުޅުންނަށް ލިބިފައި އޮންނަނީ ވަރަށް ބޮޑެތި މަސްއޫލިއްޔަތުތަކެއް. އިތުރު އެއްވެސް ކަމެއް ނުކުރެވޭނެ. އެހެންވީމާ، އަނެއްކޮޅުން ރާއްޖެތެރޭގެ ބަޔަކަށް، ރާއްޖެތެރޭގެ ރަށެއްގައި ހުންނަ ވެރިއަކަށް އެއްޗެއް ދޭންވިއްޔާ ވަރަށް ހިތަށް ތަދުވޭ އެބަ. މާލޭގައި ވިއްޔާ ކޮންމެ މިނިސްޓަރަކަށާއި ކުންފުނިތަކުގެ މެނޭޖިން ޑައިރެކްޓަރުންނަށް 80 ހާސް، 90 ހާސް ރުފިޔާ ދީ ކަންތައްތައް މި ތަނުން ނިންމާލާއިރުގައި، ވަރަށް މުހިއްމު ކަމެއް ކުރަން ބަޔަކު ނިންމާއިރުގައި، މި ތަންތަނަށް ކިޔަވައިގެން ތިބި މީހުން ގެންދިއުމަކީ ވެސް އެ އަތޮޅަށް ނިސްބަތްވެވަޑައިގަންނަވާ މީހުން ކުރައްވަންޖެހޭނެ ކަމެއް. އެހެންވީމާ، ފިސާރި ރަނގަޅަށް މިރޭ ވެސް މީޑިޔާގައި މިވާހަކަ ދައްކާލަންވީތޯ. ނޫނީ 2 ޕާޓީ އޭ ކިޔައިގެން މިތާ ފާޑުފާޑު ވާހަކަދައްކަން ހަދާނެ ކަމެއް ނެތް. ޕާޓީ އެއް ނޫން. މަޖިލީހުގެ މި ކޮމިޓީގެ މެޖޯރިޓީއާ އެއްގޮތަށް ކަންތައްތައް ނިންމާނީ. 
ރިޔާސަތުން ވާހަކަދެއްކެވުން:
އަޅުގަނޑު ބޭނުން އިތުރު ހުށަހެޅުމެއް އޮތިއްޔާ މިއަދު ހުށަހަޅާ ނިންމާލަން. އަޅުގަނޑު ގަސްތުކުރަނީ ކޮމިޓީގެ، ހުރިހާ މެންބަރުންނަށް މި ކަމުގެ މުހިއްމުކަމުން ސެންސިޓިވްކަމުން ހުރިހާ މެންބަރުން ހާޒިރުވުމުގެ ފުރުޞަތުއަރުވާފައި ބާއްވާ ޖަލްސާއެއްގައި މާދަމާ ވޯޓަށް އަހަން. އެހެންވީމާ، އަޅުގަނޑު ބޭނުން އިތުރު ހުށަހެޅުމެއް އޮތިއްޔާ މިއަދު ހުށަހަޅަން. އިލިޔާސް.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
އަޅުގަނޑު ހުށަހަޅަން ރަށު ކައުންސިލުގެ ރައީސަށް 12 ހާސް ރުފިޔާ. ނައިބު ރައީސަށް 10 ހާސް ރުފިޔާ. ދެން ކައުންސިލަރަކަށް 8 ހާސް ރުފިޔާ. ދެން އެއީ ހަމަ އަތޮޅު ކައުންސިލަރަށް އަޅުގަނޑު ހުށަހަޅަން 17500 ރުފިޔާ. 15500 ނައިބަށް. ދެން އެހެން ބޭފުޅުންނަށް 12500. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
އެހެންވީމާ، މާދަމާ 1 ޖަހާއިރު، އާދެ، މާދަމަ އަކު މަޖިލީހެއް ނޯންނާނެ. އާދެ، ޙަމްޒާ.

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:
އާދެ، ދެންމެ ރިޔާޟު އެ ދެއްކެވި ވާހަކަފުޅާ ގުޅޭގޮތުން، އަޅުގަނޑު ހިތުން ރަށްރަށުގައި ތިއްބަވާ ކައުންސިލަރުންނާއި އަދި އަތޮޅު ކައުންސިލަރުންނާއި އަދި މި މަޤާމުތަކާ ހަވާލުވާ ބޭފުޅުންނަށް، އަޅުގަނޑު ހިތުން އަޅުގަނޑު ހަމަ ގައިމު ވެސް ވަރަށް ބޮޑެތި މުސާރަތައް ދޭން ބޭނުންވޭ. އެހެންނަމަވެސް އަޅުގަނޑުމެން މީގައި ވިސްނާލަން އެބަ ޖެހޭ، އަދި މުޤައްރިރު ވެސް ހިސާބުތައް ކޮށްލެއްވުން ވަރަށް މުހިއްމު. މިއީ އަޅުގަނޑުމެންނަށް ކެތްކުރެވޭވަރުގެ މުސާރަތަކެއްތޯ. އެހެންވީމާ، މިހާރު ވެސް އަޅުގަނޑުމެން އެބަ ދެމު، ދާދި ފަހުން ރާއްޖޭގެ ބަޖެޓުގެ ހާލަތު ވަރަށް ދަށްކޮށް އޮތްއިރު ވެސް އަޅުގަނޑުމެން މުސާރަ އަށް 1 ބިލިއަން ރުފިޔާ އިތުރުކުރީމު. އެއީ އަޅުގަނޑު ހިތުން އަޅުގަނޑުމެން ޒިންމާދާރު ގޮތެއްގައި ކޮށްފައި އޮތް ކަމެއް ކަމަކަށް އަޅުގަނޑު ޤަބޫލެއް ނުކުރަން. ދެން މިހާރު ވެސް އަޅުގަނޑަށް ހަމަ ރަނގަޅީ އަދި އަޅުގަނޑު ހަމަ ބޮޑަށް އިންތިޚާބުކުރެވޭ ބަޔަކަށް ވާތީ އަޅުގަނޑަށް ހަމަ ރަނގަޅީ ފަންސާހަކަށް ހާސް ރުފިޔާ ދެވޭ ގޮތަކަށް ތިކަން އޮތިއްޔާ. އެކަމަކު އެއީ ވާނެ ކަންތައްތޯ އަޅުގަނޑު އޮޅުންފިލުވާލަން ބޭނުން. އަޅުގަނޑުމެންނަކަށް، އަޅުގަނޑު ވެސް ބޭނުން، އަޅުގަނޑު ހަމަ އެމް.ޑީ.ޕީ ޕާޓީއެއްގެ ހައިސިއްޔަތުން ރިޔާޟު އެ ވިދާޅުވި ވާހަކަފުޅަށް އަޅުގަނޑު، އަޅުގަނޑުމެންގެ ޕާޓީގެ ފަރާތުން އެއްގޮތަކަށް ވެސް ތި ކަމަކާ ދެކޮޅުހަދާ ނުކުރެވޭނެ ކަމެއް ނުކުރާކަށް އަޅުގަނޑުމެން ދެކޮޅެއް ހަދާކަށް ނެތިން. އެހެންނަމަވެސް އިލިޔާސް އެ ހުށަހަޅުއްވާފައި އޮތް އަދަދުތަކަކީ އަޅުގަނޑު ވެސް ޤަބޫލުކުރާ ރިއަލިސްޓިކު އަދަދުތަކެއް. އެއްގޮތަކަށް ވެސް ރަށު ކައުންސިލަށް ވަޑައިގަންނަވާ ބޭފުޅުންނަށް ދެރަ ގޮތެއް ނުވަތަ އެފަދަ މަޤާމުތަކަށް ވަޑައިގަންނަވާ ބޭފުޅުންގެ އެކަން ހުއްޓުވުމަކަށް، ނޫން. އަޅުގަނޑުމެން މި ވަގުތު ހަމަ ފެންނަ ގޮތް އެއީ. އެހެންވީމާ، އެ ގޮތަށް އަޅުގަނޑަށް ތާއީދުކުރެވޭ ވާހަކަ. އަޅުގަނޑު ޕާޓީގެ، އެއަށް ތާއީދުކުރާ ވާހަކަ ދެންނެވީ. އެއަށް އަޅުގަނޑު ތާއީދުކުރާ ވާހަކަ ދަންނަވަމުން އަދިވެސް އެއް ފަހަރު އަޅުގަނޑުމެން ހަމަ މި ތިބީ ބަޖެޓު ތަން ދޭ ނަމަ ހަމަ 50 ހާސް ރުފިޔާއާ ގާތްކުރާ މުސާރަ އެއް ދޭން ހަމަ ތައްޔާރަށް ކަމުގައި ދަންނަވަން.

ރިޔާސަތުން ވާހަކަދެއްކެވުން:
ކޮންމެ ބޭފުޅަކު ވެސް ހުށަހެޅުއްވުމަށް އެބަ އިތުރުކޮށްލަންޖެހޭ މާލޭ ސިޓީ ކައުންސިލު މެންބަރުންގެ މުސާރަ. މާލޭގައި.

(ވަގުތުކޮޅަކަށްފަހު)

އަލިފުށީ ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:
އަޅުގަނޑު ޙަމްޒާ އެ ހުށަހެޅުއްވި ގޮތަށް އަޅުގަނޑު ވެސް ތާއީދުކުރަން، 50 ހާސް ރުފިޔާއާ ގާތްކުރާ އަދަދެއް ކަނޑައެޅުމަށް އަޅުގަނޑުމެންގެ ވިސްނުން ބަހައްޓަން. ދެން އެއާ އެކީ ދެން އަޅުގަނޑު އަދި ތާއީދުކުރަން ޙަމްޒާ އެ ވިދާޅުވިހެން ފޯމިއުލޭޓުކޮށްފައި މި ވާ ވަރެއް ބަލައި މި ބަޖެޓު ތަން ދޭ ވަރަކާ އެއްޗެހި ވެސް ބަލައި، ދެން އަދި އަޅުގަނޑަށް އެ ކޮމްޕެއަރކުރަން، އަޅުގަނޑު ހަމަ ބޭނުން ކޮމްޕެއަރކޮށްލަން ސަރުކާރުން މި ކުރާ ޚަރަދުތައް މިހާރު ކުރަމުންދާ ޚަރަދުތަކުގެ ވެސް ފިގަރސްތައް އަޅުގަނޑު ހޯދަން. އަތޮޅު ކައުންސިލާއި ކައުންސިލަރުންގެ ވާހަކަ އެއް ނޫން. އޭގެ އެހެން މުއައްސަސާތަކުގެ ތިބި، ނޫން މި ޓޮޕިކާ ހަމަ ވަރަށް ގުޅުން ހުރި ކަމެއް. އެހެންވީމާ، އަޅުގަނޑުމެންނަށް އެނގޭނީ އޭރުން މި ކަނޑައެޅޭ އެއްޗެއް.

(ވަގުތުކޮޅަކަށްފަހު)
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
އަޅުގަނޑު ކުރީ ހުށަހަޅާފައި ވާނީ އަތޮޅު ކައުންސިލާއި ރަށު ކައުންސިލު. އޭގެއިތުރަށް ސިޓީ ކައުންސިލަށް އަޅުގަނޑު ހުށަހަޅަން ސިޓީ ކައުންސިލުގެ ރައީސް އަށް 45 ހާސް ރުފިޔާ މުސާރަ. ދެން އިތުރު އެހެން އެލަވަންސެއް ނޯންނަ ގޮތަށް. އަދި އޭގެއިތުރަށް ނައިބު ރައީސް އަށް 40 ހާސް ރުފިޔާ. ދެން އެހެން މެންބަރުންނަށް 35 ހާސް ރުފިޔާ. ޝުކުރިއްޔާ. އެއީ އިތުރު އެލަވަންސެއް ނެތި ޓޯޓަލް ނެޓުގެ ގޮތުގައި ލިބޭ ގޮތަށް. ޝުކުރިއްޔާ އިނގޭތޯ. 

ވިލިފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
މިހާރު މި ތަނުގައި މިހާރު...

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
މިހާރު ދެންމެ އަޅުގަނޑު ހުށަހެޅި ހުރިހާ ހުށަހެޅުމަކީ ވެސް މުސާރަ އާއި އިނާޔަތުގެ ގޮތުގައި ހުށަހެޅިފައި ހުރި ހުށަހެޅުންތައް އިނގޭތޯ. ހަމައެކަނި މުސާރަ އެއް ނޫން. ދެން އެ ބަހަންޏާ ބަހާފައި ހުރިހާ ކަމެއް ކުރާ ގޮތަށް އިނގޭތޯ. 

އަލިފުށީ ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:
އެ ހުށަހެޅުމަށް އަޅުގަނޑު ތާއީދު.

ރިޔާސަތުން ވާހަކަދެއްކެވުން:
އެހެންވީމާ، އަޅުގަނޑު، އާދެ، އަޅުގަނޑު އެހެންވީމާ، މިހާރު މިހާ ހިސާބުން ޖަލްސާ ނިންމާލަނީ. މާދަމާ 1 ޖަހާއިރު ދެން ކޮމިޓީ ޖަލްސާ އޮންނަނީ. އޭ، މަސީހު، މާދަމާ މިއަށް ވޯޓަށް އެހުން އޮންނާނެ އިނގޭތޯ. ދެން އަޅުގަނޑު ޔަޒީދަށް މާދަމާ ވަޑައިގެންދެއްވުމަށް ދަންނަވާލާނަން. އޯކޭ އެއްނު.

